
Äntwert vum Här Sportsminister op d‘parlamentaresch Fro n°1160 vum 9. September 2024 
vum honorabelen Deputéierten Sven Clement.  

1) Wat sinn d’Krittären fir Spëtzesportler ze ginn?
2) Ginn et hei Ënnerscheeder tëscht Individualsportaarten an Ekippesportaarten?

Sou wéi am Sportgesetz vun 2005 festgehal, ginn dës Krittäre vum C.O.S.L., respektiv dem 
L.P.C. definéiert.

3) Op wat fir staatlech Ënnerstëtzungsmoossname kënnen eis lëtzebuerger
Elittesportler zréckgräifen?

Sou wéi et d’Kapitel 5 vum Sportgesetz vun 2005 virgesäit ginn et verschidde staatlech Hëllefe 
fir eis Elittesportler. Sief et den Accès an d’Sportsektioun vun der Lëtzebuerger Arméi (SSEA) 
an adaptéiert Aarbechtszäite fir déi Elitteathleten déi am ëffentleche Secteur schaffen. Déi 
Sportler déi Member vun der Sportsektioun vun der Arméi sinn, kréie verschidde Käschten 
och op Basis vun engem Decompte vum Sportsministère rembourséiert. Donieft kréien eis 
Elittesportler Accès op déi staatlech Infrastrukture wéi zum Beispill den HPTRC (High 
performance training and recovery center) oder d’Sportfabrik.  

4) Wéi vill Elittesportler aus wéi enge Sportaarte ginn aktuell am Kader vun de 
verschiddenen Moossnamen ënnerstëtzt? 

 
 

Section des Sports d'Élite de l'Armée 

Fédération Nombre d'athlètes 
ACL 1 
FELUBA 1 
FLA 2 
FLJudo 3 
FLBB 6 
FLF 3 
FLH 3 
FLNS 2 
FLS 1 
FLT 2 
FLTA 1 
FLTRI 3 
FLTT 3 
FSCL 2 

 
 

5) Eng vun de wichtegste Moossnamen ass jo bekanntlech d'Elittesportsektioun vun 
der Arméi. Wéi vill Elittesportler aus wéi enge Sportaarte sinn aktuell an dëser 
Sektioun a wéi sinn déi genau Krittäre fir Sportszaldot ze ginn respektiv dann och ze 
bleiwen? Wat sinn d’Perspektive vun den Elittesportler, déi net méi an der 
Elittesportsektioun vun der Arméi wëllen oder kënne bleiwen? 

 
Aktuell hunn 33 Sportler aus 14 verschiddene Sportaarten eng Ouverture de crédit um 
Sportsministère am Kader vun hirem Statut als Sportzaldot.  
 
Déi Elittesportler déi aus der Sportsektioun vun der Arméi austrieden, respektiv d’Krittäre fir 
hire Statut net méi erfëllen, si weiderhin Zaldot an hunn deemno déi selwecht Rechter a 
Pflichten wéi all aneren Zaldot aus der Lëtzebuerger Arméi.  
 
Wat déi genannte Krittären ugeet, sou muss de Sportler eng Demande, ënnerstëtzt vun der 
Federatioun, u meng Servicer schécken. Dës ënnersteet dem Avis an de Krittäre vum C.O.S.L. 



 
 
 
 

6) De Sportminister huet als eng vu senge Prioritéiten d’Schafe vun enger ziviller 
Karriär, als Pendant zu der Elittesportsektioun vun der Arméi erkläert. Wou genau 
sinn dës Iwwerleeungen drun, wuel wëssend, dass de Conseil supérieur des Sports 
sech scho säit laangem mat dësem Sujet befaasst huet? 

 
Meng Servicer sinn amgaang, op Basis vun den exzellente Viraarbechte vum Conseil supérieur 
des Sports an a Gespréicher mat de concernéierten Acteuren, un enger sënnvoller an 
nohalteger Léisung fir déi zivil Karriär ze schaffen. Soubal dës Aarbechten ofgeschloss sinn, 
wäert ech de Mouvement sportif doriwwer informéieren.  
 
 

7) Wéi gesinn dës Iwwerleeungen am Detail aus a wéini gedenkt de Minister dës zivil 
Karriär fir déi lëtzebuerger Elittesportler anzeféieren? 

 
Vue dat d’Aarbechten am Kader vun der ziviller Karriär nach net ofgeschloss sinn, ass et nach 
ze fréi fir d’Iwwerleeungen am Detail z’elaboréieren. 
 
 

8) An wéi engem Mooss gëtt den COSL respektiv den LPC am Kontext vum Elittesport 
ënnerstëtzt? 

 
De C.O.S.L. am dem L.P.C. gi finanziell ënnerstëtzt fir souwuel d’Personalkäschten zu decken, 
wéi och fir déi finanziell Bedeelegung un der Käschte vun hire Kaderathleten ze garantéieren.  
 
 

9) A wéi engem Mooss ginn déi respektiv Sportverbänn am Kontext vum Elittesport 
ënnerstëtzt? 

 
Am Budget vum Sportsministère si finanziell Ënnerstëtzunge fir den Elittesport virgesinn. Dëst 
op Basis vum Konzept dat d’Federatiounen erareechen a wat an enker Zesummenaarbecht 
mam C.O.S.L evaluéiert gëtt.   
  
 
 
 
 
 



 
 
 
 

10) Säit 2018 bitt den LIHPS de lëtzebuerger Spëtzesportler enorm wichteg Servicer un. 
Wéi ass déi staatlech Ënnerstëtzung vum LIPHS säit 2018 evoluéiert? Huet den LIHPS 
nach aner net staatlech Recetten? Gedenkt de Sportminister dem LIHPS och an 
Zukunft déi staatlech finanziell Ënnerstëtzung unzebidden, fir esou déi lëtzebuerger 
Spëtzesportler mat den néidege Servicer ze ënnerstëtzen? 
 

De Luxembourg Institute for High Performance in Sports (LIHPS) ass eng Asbl déi hier Fonge 
quasi integral vum Staat kritt. Dës finanziell Participatioun ass néideg fir eise beschte 
Sportlerinnen a Sportler déi adequat Servicer déi een am Héichleeschtungssport brauch, zur 
Verfügung ze stellen. Déi strategesch Ausriichtung déi an enker Zesummenaarbecht tëscht 
dem LIHPS an dem Sportsministère ausgeschafft gouf, a reegelméisseg adaptéiert gëtt, gesäit 
selbstverständlech en Ausbau vun de Servicer fir.   

 
 

11) Wéi ass den aktuelle Stand am Dossier Sportsfabrik, déi jo säit dem Waasserschued 
am August 2023 nëmmen zum Deel ka benotzt ginn? 

 
No laangwierege Gespréicher mat de concernéierten Acteuren, dorënner notamment déi 
betraffen Assurance, kann ech erfreelecherweis matdeelen dat déi éischt Aarbechte fir 
d’Renovatioun vun der Sportfabrik zäitno wäerten ufänken.  

 
 

12) Huet den Sportsminister ee Gesamtkonzept wat d'Ënnerstëtzung vum lëtzebuerger 
Spëtzesport am Hibléck op déi olympesch an paralympesch Spiller am Joer 2028 zu 
Los Angeles ugeet? Wa jo, wéi gesäit dëst Konzept am Detail aus? 

 
Am Moment lafen eng ganz Partie Gespréicher mat all den Acteuren am Lëtzebuerger Sport. 
Op Basis vun dëse Gespréicher ginn d’Besoine vum Terrain rapportéiert a Conclusioune 
gezunn.  De Leeschtungs- an Héichleeschtungssport ass ee vun de 5 strategeschen Axen déi 
ech am Februar dëst Joer virgestallt hunn. Dofir läit et mir besonnesch um Häerzen 
d’Fërderung vum Spëtzesport zu Lëtzebuerg un d’Besoine vun eisen Elittesportler an hirem 
Encadrement unzepassen. Ech wäert mech dofir asetzen dat déi néideg Moyen fir d’Fërderung 
vum Spëtzesport zu Lëtzebuerg geziilt zur Verfügung gestallt ginn.  
 
 

Lëtzebuerg, de 4. Oktober 2024 
Le Ministre des Sports 

(s.) Georges Mischo 




